
   Каç пулттипе

   Наталия Емельянова | Сăвă

   Тавралăха сăнарăм тахçанччен,

Каç ĕнтрĕкĕ хупларĕ ерипен.

Пĕр шăпчăкĕ юрларĕ темĕнччен, 

Кĕтӳçĕ те çӳрерĕ килĕрен.



Выльăхĕсем саланчĕç килелле,

Хĕрарăмсем, ав, тухрĕç витрепе.

Кушакĕсем юлмарĕç вĕсенчен,

Сĕт шăршине татмарĕç умĕнчен.



Ял шăпланман-ха çаплипех:

Мишша пичче уттарчĕ çемйипех

Тури каса, хăй тытнă кĕслине.

Наçтаç аппа ал панă ачине.



Ав, çамрăксем лараççĕ лапамра.

Юрри-ташши те пулĕ урамра.

Сар кайăкĕ итлейĕ киленсе,

Тăмани те саламлĕ тĕлĕнсе.



Каç пулттипе тĕнче чăнах ĕлккен,

Илемĕ те пурах иккен тĕнчен.

Вăрттăнлăхне курас тесех сĕмлен,

Каç чаршавне курмашкăн ĕмĕтлен. 

  